Qrip viruslarının tipləri,onların nomenklatura prinsipləri.




          Nukleokapsidin və matriks  (M) zülalının antigen xüsusiyyətlərinə görə qrip virusunun üç-A ,B və C zülalının  serotipi fərqləndirilir.Virusun səthi H və N qlikoproteinləri antigen dəyişkənliyinə malik olaraq onun yarımtiplərini əmələ gətirir.Hazırda hemaqqlütinin 15 yarımtipi (H1, H2, H3 və s.) və neyraminidazanın isə 9 yarımtipi (N1,N2, N3 və s.) məlumdur. Hər iki qlikoproteinin kombinasiyası virusun müvafiq subtipini (məsələn, H1N1, H5N1 və s.) əmələ gətirir.Qrip virusunun ancaq A tipi yarımtiplərə malikdir.B tipindən olan qrip virusları zəif, C tip qrip virusları isə ümumiyyətlə antigen dəyişkənliyinə malik deyil.

        Müasir nomenklaturaya əsasən virusun müvafiq yarımtipi onun əldə edildiyi sahib orqanizm ( virus insandan əldə edildiyi təqdirdə göstərilmir) ,coğrafi mənşəyi , ştammın nömrəsi , səthi amtigenlərinin yarımtipləri-neyraminidaza (N) və hemaqqlütinin (H), əldə edildiyi il göstərilməklə təsvir edilir.Məsələn , A/Hong Kong/03/68/H3 N2.

         Fəsadlaşmış qrip.Xəstəlik  kəskin başlayır adətən yüksək hərarət, baş ağrıları ,bütün bədəndə hiss edilən oynaq və əzələ ağrıları,halsızlıq müşahidə olunur.Yuxarı tənəffüs yollarının  katarı-öskürək,döş arxasında ağrılar ,rinit və rinoreya inkişaf edir.Hərarət 3-5 gün, öskürək  və halsızlıq isə 2-4 həftə davam edə bilər.Orta ağırlıqlı, yaxud simptomsuz infeksiya  da mümkündür.B qripi A qripinə nisbətən yüngül əlamətlərlə müşayiət olunur.Bundan başqa ,B qrip virusu neyrotropluğa malik deyil.C tip viruslarla törədilən qrip yüngül gedişə malik olur.

        Uşaqlarda xəstəliyin əlamətləri yetkin şəxslərdəki kimidir,lakin qastrointestinal simptomlar daha çox müşahidə edilir, eləcə də A qrip virusu neyrotrop olduğundan uşaqlarda ölümlə nəticələnən neyrotoksikozun inkişafı mümkündür.Bir yaşadək uçaqlarda qrip xəstəliyi daha ağır gedişə malik olur.

        Fəsadlaşmış qrip digər kəskin repirator  xəstəliklərdən fərqləndirmək 
çətindir,lakin xüsusən A tip virusla törədilən qrip zamanı virus pnevmoniyası digər respirator infeksiyalarda az rast gəlinir.

       Quş qripi. 1997-ci ildə Honq Konqda quş qripi virusu  ilə ilk xəstələnmə qeydə alınmışdır.İnfeksiya mənbəyi ev quşları olmuşdur.Sonralar quş qripi dünyanın əksər kontinentlərində vəhşi və ev quşları arasında yayılmağa başlamış və bu, insanlar arasında da xəstəliyin yayılmasına səbəb olmuşdur.
     Müəyyən edilmişdir ki, məməlilərin qrip virusunun mənbəyi quşlardır.Quşlarda aşkar edilmiş 15 H yarımtipinin ancaq bir neçəsi  insanlarda (H1,H2,H3 və H5), donuzlarda (H1 və H3) və atlarda (H3 və  H7) aşkar edilir.Eləcə də quşlarda aşkar edilmiş   9 N yarımtipinin ancaq ikisi (N1 və N2) insanlarda aşkar edilir.Quş qripi  virusları quşların orqanizmində antigen dəyişkənliyinə məruz qalmır, ola bilsin ki, bu, onların ömrünün az olması səbəbindəndir.  

     Quş qripi  toyuqlarda və hinduşkalarda  simptomsuz  infeksiyalardan letal infeksiyalaradək müxtəlif  ağırlıqlı xəstəliklər törədir.Ördəklərdə infeksiya adətən  simptomsuz gedişə malik olur. Onların orqanizmində qrip virusları bağırsaq epitelində çoxalaraq fekali ilə yüksək konsentrasiyalarda suya düşür və orada həftələrlə  həyat qabiliyyətini saxlayır.Bu yolla qrip virusları ev quşlarına  və donuzlara yoluxur.

      Donuz qripi. 2009-cu ildə Meksikada donuz qripi virusu ilə ilk xəstələnmə  qeydə alınmışdır.İnfeksiya mənbəyi donuzlar olmuşdur.Donuz qripi tez bir zamanda dünyanın əksər kontinentlərində geniş yayılmaqla çoxlu insan tələfatına səbəb olan pandemiyaya çevrilmişdir.Antigen quruluçuna görə "ispanka"nın törədicisindən fərqlənməyən bu virus yüksək ölüm hallarına səbəb olur.

        Adi qrip viruslarından fərqli olaraq "donuz qripi" virusu yüksək  patogenliyə malik olaraq ağ siçanları tez bir zamanda öldürür.Virusun yüksək virulentliyi onun hemaqlütinin və polimerazasının xüsusiyyətləri ilə izah edilir.
	

Mənbə: Zakir Qarayev-Tibbi Mikrobiologiya və İmmunologiya

